
Već na prvi pogled je vidljivo da je riječ o reprezentativnoj, tehnički besprijekornoj knjizi koja 
je svečano promovirana u okviru XV Dana kriminalističkih nauka 07.05.2015. godine, u izdanju 
Fakulteta za kriminalistiku, kriminologiju i sigurnosne studije Univerziteta u Sarajevu. Autori 
knjige, mr. Zlatko Moratić uposlenik američke ambasade u Sarajevu, i dr.sci. Jasmin Ahić van-
redni profesor na Fakultetu za kriminalistiku, kriminologiju i sigurnosne studije kroz osam po-
glavlja na 210 stranica znalački prezentiraju osebujan tekst iz čijih podnaslova, već u sadržaju, 
naslućujemo izazovne teme koje zavređuju pažnju šire javnosti.
Nakon dva pisma preporuke Direkcije za koordinaciju policijskih tijela BiH i International Cri-
minal Investigative Training Assistance Program  BiH (ICITAP), nailazimo na predgovor u kome 
autori navode osnovne ciljeve kojim su se vodili u pisanju ovog djela, zatim navode izvore koji 
su doprinijeli kvalitetnijoj obradi teme, te posebno najavljuju da će primarni fokus biti na „ame-
ričkom modelu“ pratnje VIP ličnosti. Izuzetna važnost ovog savremenog rukopisa ogleda se u 
korištenju različitih izvora literature provjerenih autora sa Balkana, kao i mnogobrojne literatu-
re renomiranih svjetskih stručnjaka širom svijeta, a posebno iz SAD-a koji su dostigli veliki nivo 
stručnosti vezano za ova pitanja. Iz tog razloga knjiga donosi i one pojmove koji nisu poznati, 
niti primjenjeni u Bosni i Hercegovini, u čemu se ogleda njen izuzetan doprinos.
Knjiga započinje konceptualizacijom nekoliko pojmova koji opredjeljuju problem i predmet 
istraživanja : Sigurnost, Javna i privatna sigurnost, i Bliska zaštita VIP ličnosti. Bitnost ovog dijela 
ogleda se u tome da  nestručni dio čitalaca dobije kvalitetan uvid i objašnjenje za ono što ih u 
nastavku očekuje. Nakon toga autori kroz Uvodna razmatranja daju čitaocima, kroz primjere i 
grafičku ilustraciju, kratak uvid u ono što je predmetom knjige.
Poglavlje pod nazivom Nastanak i razvoj snaga za blisku zaštitu – pregled kroz historiju donosi 
nam kratak osvrt na historiju bavljenja poslovima bliske zaštite, atentate koji su obilježili takvu 
historiju, te nas upućuje na razloge zašto dolazi do atentata. Cijelo poglavlje prožeto je grafič-
kim ilustracijama koje čitaocu približavaju stvarnu sliku historije atentata. Posebna pažnja po-
svećena je razlozima vršenja atentata, potkrepljujući sve adekvatnim i kvalitetnim primjerima. 

Kratko poglavlje naslovljeno Sigurnost donosi nam teorijsko i pojmovno određenje sigurnosti.
Organizacija osiguranja VIP ličnosti je dio rukopisa u kojem  autori ukazuju na četiri pojasa zaštite, 
odnosno tri koncentraciona kruga: unutrašnji krug, srednji krug, i vanjski krug. Unutrašnji krug 
podrazumijeva zonu neposredno oko VIP ličnosti, srednji krug se nalazi oko unutrašnjeg kruga i 
popunjava je pripadnicima neposrednog osiguranja VIP ličnosti, lokalnim službenicima iz osigu-
ranja, kao i policijskim službenicima, dok je vanjski krug prva linija odbrane. Ostala podpoglavlja 
obuhvataju objašnjavanje pratnje VIP ličnosti, sposobnosti, osobine i znanja članova tima za zašti-
tiu, te protokol i bonton kao važan segment rada. Kao što autori navode, vanjski izgled, uljudnost, 
uglađenost, samozatajnost, predstavljaju jako bitne karakteristike osobe koja se bavi zaštitiom 
VIP ličnosti. Dok ipak najviše pažnje treba posvetiti poštivanju protokola i protokolarnih radnji. 
Posebnu pažnju autori su posvetili poglavlju pod nazivom Organizacija tima za blisku zaštitu – 
američki model, u kojem su ponudili detaljan prikaz načina djelovanja, organizacije, metoda i 
tehnika timova za blisku zaštitu. U ovom dijelu su autori posebno stručno i zrelo prezentirali 
sadržaje koji oslikavaju stvarnost bavljenja ovim poslom. Sve je potkrijepljeno grafičkom ilu-
stracijom koja  doprinosi razumijevanju sadržaja i suštine teksta. U samom uvodu poglavlja 
predstavljena je dijamant formacija, koja obezbjeđuje konstantnu zaštitu punog kruga oko šti-
ćene VIP osobe. Nakon kratkog uvoda date su sve bitne odrednice Bliske zaštite po američkom 
modelu, i to na način da je svakom čitaocu bio on dio stručne ili nestručne javnosti potpuno 
jasno koje su njegove karakteristike. 
Knjiga se završava poglavljem Uporedna analiza rada sigurnosnih službi koje rade po američ-
kom modelu u SAD i BiH u kojem autori prave komparativnu analizu službi sigurnosti u Bosni 
i Hercegovini i Sjedinjenim Američkim Državama, koje rade po američkom modelu. Posebna 
pažnja u ovom poglavlju posvećena je, Američkoj tajnoj službi, Diplomatskoj službi sigurno-
sti i Regionalni sigurnosni ured, načinima djelovanja, uslovima za zapošljavanje, te jedinicama 
koje su sastavni dio ovih službi. Nakon toga autori su dali jedan sveohvatan osvrt na Sektor za 
osiguranje VIP osoba i objekata, koji djeluje u sklopu Direkcije za koordinaciju policijskih tijela 
Bosne i Hercegovine. Međutim, ono na što u ovom poglavlju treba obratiti posebnu pažnju je 
tabelarni prikaz implementacije američkog modela za zaštitu VIP ličnosti u BiH kroz prizmu tri 
tima za blisku zaštitu koja su u ovom poglavlju posebno obrađena. Kroz ovaj prikaz pojašnjene 
su sličnosti i razlike prilikom implementacije američkog modela.
Rukopis Bliska zaštita VIP ličnosti daje odgovore na mnoga pitanja problema konceptualnog 
pristupa bliskoj zaštiti VIP ličnosti. Na taj način, ostvarena je ambicija ovog rukopisa da dopri-
nese sagledavanju stanja i perspektiva djelovanja pri bliskoj zaštiti VIP ličnosti, kroz elaboriranje 
povijesne dimenzije i geneze razvoja bliske zaštite u okviru sigurnosnih studija.
Izuzetan značaj ove knjige ogleda se u mogućnosti njene široke primjene, kako u nastavnim 
procesima na visokoškolskim ustanovama, gdje bi zadovoljila široki opseg potrebnih znanja stu-
denata kriminalistike, kriminologije, sigurnosnih studija, tako i pri obuci lica u različitim agenci-
jama koje se bave ovom ili sličnim profesijama. 
Bitno je naglasiti da će u ovoj knjizi zainteresovani čitaoci pronaći sve odgovore na pitanja iz 
djelokruga poslova javnog i privatnog sektora. U tom kontekstu, rukopis Bliska zaštita VIP lično-
sti, zanimljivim i preglednim tekstovima plijeni pažnju svih čitalaca, ali posebno onih stručnih 
kojima će ovo i sva izdanja slična ovom pomoći na putu njihovog daljnjeg stručnog i naučnog 
osposobljavanja i napredovanja.

